
Om denne boka

Jon Fosse har gjennom åra gjeve ut to essaysamlingar, Frå telling via showing til writing og Gnostiske essay. Deretter tok han farvel med teorien og valde diktinga. Eit redigert utval frå desse to bøkene er samla her. Dette utvalet kjem også ut mellom anna på tysk og engelsk.

Fosse sine essay er ei rik kjelde for den som vil bli kjend med blant anna Fosse sitt syn på litteratur og teater. I dette utvalet er det dei meir litterære essaya som er tekne med, men du finn også meir personlege essay som til dømes Min kjære nynorsk, Gamle hus og Han som ikkje ville bli lærar.


Jon Fosse

Når ein engel går gjennom scenen og andre essay

Når ein engel går gjennom scenen og andre essay inneheld eit redigert utval frå desse to tidlegare utgjevne titlane: Frå telling via showing til writing (1989) og Gnostiske essay (1999). Boka inneheld også essayet «Skrivingas gnosis», tidlegare publisert i Essay (2011), og talen «Om måse og gran», som ikkje har vore publisert i bok før.

Fosse valde diktinga

Jon Fosse er dramatikar, prosaist og poet, men han har òg gjeve ut to essaysamlingar. Eit utval frå desse bøkene, kronologisk ordna, er samla i Når ein engel går gjennom scenen og andre essay.

I 1989 gav Fosse ut Frå telling via showing til writing, i 1999 Gnostiske essay. I alt nesten seks hundre sider. Deretter tok han farvel med teorien. Etter Gnostiske essay har han knapt skrive ein einaste artikkel. «Det å dikta og det å skriva teori opplever eg heilt ulikt, som to ulike plassar. Begge delar er skrift, men det diktariske og det teoretiske språket er heilt forskjellige. Eg fann etter kvart ut at det eg er god til, er dikting,» sa Fosse i boka Jon Fosse. Poet på Guds jord som kom ut i samband med 50-årsdagen hans i 2009.

Fosse debuterte som forfattar med romanen Raudt, svart i 1983. På 80-talet var Fosse først og fremst romanforfattar. Samstundes teoretiserte han skrivinga si, han forsøkte å finna fram til sitt eige litterære prosjekt, posisjonerte seg, rydda plass for det han dreiv med, noko tekstane i den første essaysamlinga syner. 1980-talet var òg tida då Fosse tok hovudfag i litteraturvitskap, han arbeidde som journalist og vart etter kvart lærar på Skrivekunstakademiet i Bergen. Dramatikk heldt han seg langt unna. Frå telling via showing til writing kom ut samstundes som Fosse gav ut romanen Naustet. Den fjerde romanen til Fosse vart det verkelege gjennombrotet for han her i landet. 30-åringen Fosse gjekk frå å vera ein sær forfattar for dei spesielt interesserte til å nå eit langt breiare publikum.

Ti år seinare kom Gnostiske essay. På den tida hadde Fosse vorte dramatikar. Han hadde vorte ein dramatikarsuksess også internasjonalt. I 1993 skreiv han det aller første stykket, Nokon kjem til å komme. Året etter vart eit Fosse-stykke for første gong vist på ei scene. På kort tid fekk Fosse innpass på dei sentrale scenene her i landet, og teater i utlandet synte òg interesse for stykka hans. Det verkelege vende punktet i dramatikarhistoria til Fosse kom i 1999, året Fosse fylte 40, same året som Gnostiske essay kom ut. Nokon kjem til å komme vart sett opp i Frankrike av den sentrale regissøren Claude Régy. Leiande franske aviser brukte store ord om både Fosse og oppsetjinga. Régy la grunnlaget for Fosse sitt gjennombrot i Europa. Sidan den gong har Fossestykka reist verda rundt. Kring tusen Fosse-produksjonar har det vore til no. Sidan teaterdebuten i 1994 har det vore urpremierar på over 30 Fosse-stykke.

Fosse skriv i føreordet til Gnostiske essay: «Eg gir ut mi andre samling essay, og sit og tenkjer at det i framtida nok ikkje burde kome så mykje essayistisk skrift frå meg, det vesle eg veit kan seiast betre i andre språk.» Fosse måtte velja, og han valde diktinga.

Fosses essay er ei rik kjelde for den som vil bli kjend med Fosse sitt syn på mellom anna litteratur og teater, men òg med Fosse sjølv. I dette utvalet er det hovudsakleg dei meir litterære essaya som er med.

Fosse valde diktinga, men det hender han skriv noko meir teoretisk. Til slutt i denne boka finn du essayet «Skrivingas gnosis». Dette essayet skreiv Fosse i mars 2000, og det er det aller siste essayet han har skrive. Eit fransk tidsskrift skulle heidra Claude Régy i eit temanummer og ville ha Fosse til å skriva eit bidrag. Fosse fekk seg rett og slett ikkje til å seia nei.

Og så, teken med heilt til slutt, er talen Fosse heldt då nytt tuntre skulle plantast i Aasen-tunet, på garden der grunnleggjaren av nynorsken, Ivar Aasen, voks opp.

Cecilie N. Seiness


To fall in love with great poetry when you are young is to be awakened to the self’s potential, in a way that has little to do, initially, with overt knowing. The self’s potential as power involves the self’s immortality, not as duration but as the awakening to a knowledge of something in the self that cannot die, because it was never born.

Harold Bloom

